	1.九月九日憶山東兄弟
作者：王維
獨在異鄉為異客

每逢佳節倍思親
遙知兄弟登高處

遍插茱萸少一人

	2.秋夕
作者：杜牧
紅燭秋光冷畫屏

輕羅小扇撲流螢
天階夜色涼如水

坐看牽牛織女星

	3.黃鶴樓送孟浩然之廣陵
作者：唐朝李白
故人西辭黃鶴樓
煙花三月下揚州
孤帆遠影碧空盡
唯見長江天際流
	4.寄人
作者：張泌
別夢依依到謝家
小廊迴合曲闌斜
多情只有春庭月
猶為離人照落花

	5.下江陵
作者：唐朝李白
朝辭白帝彩雲間
千里江陵一日還
兩岸猿聲啼不住
輕舟已過萬重山
	6.楓橋夜泊
作者：唐朝張繼
月落烏啼霜滿天
江楓漁火對愁眠
姑蘇城外寒山寺
夜半鐘聲到客船

	7.賈生
作者：李商隱
宣室求賢訪逐臣
賈生才調更無倫
可憐夜半虛前席
不問蒼生問鬼神
	8.回鄉偶書一
作者：賀知章
少小離家老大回鄉音難改鬢毛衰
兒童相見不相識笑問客從何處來

	9.嫦娥
作者：李商隱
雲母屏風燭影深
長河漸落曉星沈
嫦娥應悔偷靈藥
碧海青天夜夜心
	10.桃花谿
作者：張旭
隱隱飛橋隔野煙石磯西畔問漁船
桃花盡日隨流水洞在清谿何處邊

	
	


	11.馬嵬坡
作者：鄭畋
玄宗回馬楊妃死
雲雨難忘日月新
終是聖明天子事
景陽宮井又何人
	12瑤池
作者：李商隱
瑤池阿母綺窗開
黃竹歌聲動地哀
八駿日行三萬里
穆王何事不重來

	13.閨怨
作者：王昌齡
閨中少婦不曾愁春日凝妝上翠樓
忽見陌頭楊柳色悔教夫婿覓封侯
	14.逢入京使
作者：岑參
故園東望路漫漫雙袖龍鍾淚不乾
馬上相逢無紙筆憑君傳語報平安

	15.遣懷
作者：杜牧
落魄江湖載酒行
楚腰纖細掌中輕
十年一覺揚州夢
贏得青樓薄倖名
	16.春詞
作者：劉禹錫
新妝宜面下朱樓
深鎖春光一院愁
行到中庭數花朵
蜻蜓飛上玉搔頭

	17.夜雨寄北
作者：李商隱
君問歸期未有期
巴山夜雨漲秋池
何當共剪西窗燭
卻話巴山夜雨時


	18.夜上受降城聞笛
作者：李益
回樂峰前沙似雪受降城下月如霜
不知何處吹蘆管一夜征人盡望鄉

